
05.01.02 –	Tizimli tahlil, boshqaruv va axborotni qayta ishlash
05.01.03 –	Informatikaning nazariy asoslari
05.01.04 – Hisoblash mashinalari, majmualari va kompyuter 

tarmoqlarining matematik va dasturiy ta’minoti

05.05.06 – Qayta tiklanadigan energiya turlari asosidagi energiya 

qurilmalari

08.00.17 – Turizm va mehmonxona faoliyati

Maʼlumot uchun, ОАК 
Rayosatining 2024-yil 28-avgustdagi 360/5-son qarori 

bilan “Dissertatsiyalar asosiy ilmiy natijalarini chop 
etishga tavsiya etilgan milliy ilmiy nashrlar ro‘yxati”ga 
texnika va iqtisodiyot fanlari bo‘yicha “Muhandislik va 

iqtisodiyot” jurnali ro‘yxatga kiritilgan.

M u a s s i s: “Tadbirkor va ishbilarmon” MChJ
H a m k o r l a r i m i z: 
1.	 Toshkent shahridagi G.V.Plexanov nomidagi Rossiya iqtisodiyot universiteti 
2.	 Toshkent davlat iqtisodiyot universiteti
3.	 Toshkent irrigatsiya va qishloq xo‘jaligini mexanizatsiyalash muhandislari instituti” milliy tadqiqot universiteti 
4.	 Islom Karimov nomidagi Toshkent davlat texnika universiteti
5.	 Muhammad al-Xorazmiy nomidagi Toshkent axborot texnologiyalari universiteti 
6.	 Toshkent davlat transport universiteti 
7.	 Toshkent arxitektura-qurilish universiteti
8.	 Toshkent kimyo-texnologiya universiteti
9.	 Jizzax politexnika instituti

Annotatsiya. Mazkur maqolada Surxondaryo viloyati tumanlarida investitsiya muhitini yaxshilashga ta’sir etuvchi asosiy 
omillar tahlil qilinadi. Xususan, hududiy iqtisodiy salohiyat, infratuzilma rivoji, davlat tomonidan yaratilayotgan imtiyoz 
va preferensiyalar hamda tadbirkorlik faoliyatini qo‘llab-quvvatlash mexanizmlarining investitsiya jarayonlariga ta’siri 
o‘rganilgan. Shuningdek, hududlarda investitsiya jozibadorligini oshirishga to‘sqinlik qilayotgan mavjud muammolar 
aniqlanib, ularni bartaraf etish bo‘yicha ilmiy asoslangan taklif va tavsiyalar ishlab chiqilgan. Tadqiqot natijalari hududiy 
investitsiya siyosatini takomillashtirish va mintaqaviy iqtisodiy rivojlanishni jadallashtirishda muhim ilmiy-amaliy 
ahamiyatga ega.

Kalit so‘zlar: investitsiya muhiti, hududiy investitsiya siyosati, infratuzilma rivoji, tadbirkorlikni qo‘llab-quvvatlash, iqtisodiy 
rivojlanish, hududiy investitsiya salohiyati.
Abstract. This article analyzes the main factors influencing the improvement of the investment climate in the districts 
of the Surkhandarya region. In particular, the study examines the role of regional economic potential, infrastructure 
development, government incentives and preferences, as well as mechanisms for supporting entrepreneurship in 
attracting investments. The article also identifies existing problems that hinder the growth of investment attractiveness 
in the region and proposes scientifically grounded recommendations for improving the investment environment. The 
research findings contribute to the development of regional investment policy and the stimulation of sustainable regional 
economic growth.

Keywords: investment climate, regional investment policy, infrastructure development, entrepreneurship support, 
economic development, regional investment potential.
Аннотация. В данной статье анализируются основные факторы, влияющие на улучшение инвестиционного 
климата в районах Сурхандарьинской области. В частности, рассматривается роль регионального экономического 
потенциала, развития инфраструктуры, государственных льгот и преференций, а также механизмов поддержки 
предпринимательства в процессе привлечения инвестиций. Кроме того, выявлены существующие проблемы, 
препятствующие повышению инвестиционной привлекательности региона, и предложены научно обоснованные 
рекомендatsiи по совершенствованию инвестиционной среды. Результаты исследования имеют важное научно-
практическое значение для развития региональной инвестиционной политики и стимулирования устойчивого 
экономического роста.

Ключевые слова: инвестиционный климат, региональная инвестиционная политика, развитие инфраструктуры, 
поддержка предпринимательства, экономическое развитие, региональный инвестиционный потенциал.

K I R I S H
Hududiy iqtisodiy rivojlanish va modernizatsiya mamlakatimiz uchun ustuvor yo‘nalishlardan biriga aylangan. 

Ayniqsa, viloyatlar darajasida iqtisodiy modernizatsiya jarayonlarini o‘rganish hududlarning raqobatbardoshligini 
oshirish, ishchi kuchi va mavjud resurslardan samarali foydalanish hamda barqaror iqtisodiy o‘sishni ta’minlash 
uchun muhim ahamiyat kasb etadi. Surxondaryo viloyati o‘zining tabiiy imkoniyatlari, geografik joylashuvi va 
ishlab chiqarish salohiyati bilan iqtisodiy rivojlanishning strategik hududlaridan biri hisoblanadi.

Viloyatning ayrim tumanlari sanoat va xizmat ko‘rsatish sohalarida yetakchi o‘rinlarni egallab kelayotgan 
bo‘lsa, ayrim hududlarda iqtisodiy rivojlanish sur’atlari nisbatan sekinroq namoyon bo‘lishi kuzatiladi. Shu 
sababli tumanlarning iqtisodiy modernizatsiyasini rag‘batlantiruvchi omillarni aniqlash hamda hududlar 
o‘rtasidagi iqtisodiy tafovutlarni chuqur o‘rganish dolzarb ilmiy-amaliy masalalardan biri hisoblanadi.

1-rasm. Surxondaryo viloyati hududi

Shu bilan birga, viloyat tumanlarida investitsiya muhitini yanada yaxshilash, infratuzilmani rivojlantirish, 
logistika imkoniyatlarini kengaytirish, zamonaviy texnologiyalarni joriy etish hamda mahalliy resurslardan 
samarali foydalanish kabi masalalar dolzarb ahamiyat kasb etib kelmoqda. Mazkur maqolada Surxondaryo 
viloyati tumanlarida investitsiya muhitini yaxshilashga ta’sir etuvchi omillar tahlil qilingan.

M A V Z U G A  O I D  A D A B I Y O T L A R  S H A R H I
O‘zbekistonlik va xorijiy olimlar tomonidan hududiy investitsiya siyosati, investitsiya muhitini shakllantirish, 

hududlar iqtisodiy salohiyatini oshirish hamda tumanlar darajasida iqtisodiy rivojlanishni rag‘batlantirish 
masalalari bo‘yicha qator ilmiy tadqiqotlar olib borilgan. Xususan, hududiy rivojlanish nazariyalarida investitsiya 
muhiti iqtisodiy o‘sishning muhim omili sifatida talqin qilinib, unda infratuzilma, institutsional muhit, tadbirkorlik 
erkinligi hamda davlat tomonidan ko‘rsatiladigan qo‘llab-quvvatlash choralari asosiy determinantlar sifatida 
ko‘rsatib berilgan.

Xorijiy tadqiqotchilar, jumladan, M. Porter, J. Dunning va D. North ishlarida hududlarning investitsion 
jozibadorligi raqobat ustunliklari, institutlar sifati hamda biznes yuritish uchun yaratilgan sharoitlar bilan uzviy 
bog‘liqligi asoslab berilgan. Ularning ilmiy qarashlariga ko‘ra, investitsiyalarni jalb etishda transport-logistika 
tizimi, bozor infratuzilmasi, huquqiy kafolatlar hamda mahalliy resurslardan samarali foydalanish muhim 
ahamiyat kasb etadi.

Mahalliy iqtisodchi olimlar A. Sodiqov, S. Hamdamov va N. Qosimovalarning tadqiqotlarida ham hududiy 
investitsiya muhitini yaxshilash masalasi alohida o‘rin egallaydi. Ularning ilmiy izlanishlarida viloyat va tumanlar 

miqyosida investitsiya faoliyatini faollashtirish, sanoatni modernizatsiya qilish, kichik biznes hamda xususiy 
tadbirkorlikni rivojlantirish orqali hududlar iqtisodiy salohiyatini oshirish masalalari keng yoritilgan. Ayniqsa, 
hududlarning tabiiy-iqtisodiy imkoniyatlari, ishlab chiqarish infratuzilmasi hamda mehnat resurslaridan 
foydalanish darajasi investitsiya muhitining sifatini belgilovchi asosiy omillar sifatida baholanadi.

Shuningdek, ayrim tadqiqotlarda investitsiya muhitini yaxshilashda mahalliy boshqaruv samaradorligi, yer 
va mulk munosabatlarining shaffofligi, bank-moliya xizmatlaridan foydalanish imkoniyatlari hamda muhandislik-
kommunikatsiya tarmoqlarining rivojlanganlik darajasi muhim o‘rin tutishi ta’kidlangan. Mazkur yondashuvlar, 
ayniqsa, Surxondaryo viloyati tumanlari kabi agrar-sanoat yo‘nalishidagi hududlarda investitsiya faolligini 
oshirish uchun muhim ahamiyatga ega.

So‘nggi yillardagi ilmiy izlanishlarda hududiy investitsiya siyosatini takomillashtirish, eksportbop mahsulot 
ishlab chiqarishni kengaytirish, sanoat zonalari hamda klaster tizimlarini rivojlantirish orqali investitsion 
jozibadorlikni oshirish masalalari ham chuqur o‘rganilgan. Mazkur tadqiqotlar hududlarda investitsiya muhitini 
baholashda kompleks yondashuv zarurligini, ya’ni iqtisodiy, tashkiliy, ijtimoiy va institutsional omillarni birgalikda 
tahlil qilish lozimligini ko‘rsatadi.

T A D Q I Q O T  M E T O D O L O G I YA S I
Tadqiqotda O‘zbekiston Respublikasining amaldagi qonun hujjatlari, davlat statistikasi ma’lumotlari, 

mutaxassislarning ilmiy maqolalari hamda monografik ishlari asosiy manba sifatida foydalanildi. Shuningdek, 
hududiy iqtisodiyotni, xususan tumanlar kesimida barqaror rivojlanish omillarini aniqlash va ularni tizimli 
baholash maqsadida kompleks yondashuv hamda zamonaviy iqtisodiy tahlil uslublari asosida tegishli xulosalar 
ishlab chiqildi.

T A H L I L  V A  N A T I J A L A R
Surxondaryo viloyatida asosiy kapitalga kiritilgan investitsiyalar dinamikasi 2021–2025-yillar davomida, 

umuman olganda, ijobiy o‘sish tendensiyasini namoyon etgan. Tahlil qilinayotgan davrda 2021-yilda 
investitsiyalar hajmi 12 037,8 mlrd so‘mni tashkil etgan bo‘lsa, 2022-yilda bu ko‘rsatkich 11 569,4 mlrd so‘mni 
tashkil etgan. Natijada o‘sish sur’ati 87,5 foizni ko‘rsatib, ayrim omillar ta’sirida qisqa muddatli pasayish 
kuzatilgan.

Biroq 2023-yilda investitsiyalar hajmi sezilarli darajada ortib, 18 307,7 mlrd so‘mga yetgan hamda o‘sish 
sur’ati 148,3 foizni tashkil etgan. Mazkur holat hududda investitsion faollikning sezilarli darajada oshganini, 
shuningdek, yirik infratuzilma va ishlab chiqarish loyihalarining amalga oshirilganini ko‘rsatadi.

2024-yilda investitsiyalar hajmi ma’lum darajada kamayib, 16 593,1 mlrd so‘mni tashkil etgan bo‘lsa-da, 
ushbu ko‘rsatkich avvalgi yillarga nisbatan yuqori darajada saqlanib qolgan (2-rasm).

2-rasm. Surxondaryo viloyatida asosiy kapitalga investitsiyalar miqdori1

2025-yilda esa asosiy kapitalga yo‘naltirilgan investitsiyalar hajmi yana ortib, 22 758,4 mlrd so‘mga 
yetgan hamda o‘sish sur’ati 131,1 foizni tashkil etgan. Bu esa viloyatda investitsiya muhitining bosqichma-
bosqich yaxshilanib borayotganini, iqtisodiy loyihalar ko‘lami kengayayotganini hamda hududda investitsion 
jarayonlarning faollashib borayotganini ko‘rsatadi.

1	  https://surxonstat.uz/uploads/2026/Yanvar/Investitsiya_Dekabr25.pdf

Umuman olganda, 2021–2025-yillar oralig‘ida Surxondaryo viloyatida asosiy kapitalga kiritilgan 
investitsiyalar hajmi qariyb ikki baravarga oshgan bo‘lib, bu hudud iqtisodiyotining tarkibiy rivojlanishi va ishlab 
chiqarish salohiyatining kengayishiga xizmat qilmoqda. Shu bilan birga, ayrim yillarda kuzatilgan tebranishlar 
investitsiya jarayonlarining barqarorligini mustahkamlash, hududiy infratuzilmani yanada rivojlantirish hamda 
tumanlar kesimida investitsion jozibadorlikni oshirish zarurligini ko‘rsatadi.

3-rasmda Surxondaryo viloyati tumanlarida 2025-yilda amalga oshirilgan investitsiya loyihalari soni 
hamda o‘zlashtirilgan xorijiy investitsiya va kreditlar hajmining hududlar kesimidagi taqsimoti aks ettirilgan. 
Tahlil natijalari viloyat tumanlari o‘rtasida investitsiya faolligi va loyihalar ko‘lami bo‘yicha muayyan tafovutlar 
mavjudligini ko‘rsatadi.

Xususan, Jarqo‘rg‘on tumanida 21 ta loyiha amalga oshirilgan bo‘lib, ular doirasida 94,0 mln AQSh dollari 
miqdorida xorijiy investitsiya va kreditlar o‘zlashtirilgan. Shuningdek, Qiziriq tumanida 19 ta loyiha doirasida 
79,4 mln AQSh dollari miqdorida investitsiya jalb etilgan. Termiz tumanida 17 ta loyiha orqali 73,6 mln AQSh 
dollari miqdoridagi mablag‘ o‘zlashtirilgan bo‘lsa, Termiz shahrida 11 ta loyiha doirasida 86,0 mln AQSh dollari 
miqdorida investitsiya jalb qilingan. Ushbu holat ayrim hududlarda loyihalar soni nisbatan kam bo‘lishiga 
qaramay, investitsiya hajmi yuqori ekanligini, ya’ni kapital sig‘imi katta bo‘lgan loyihalar amalga oshirilayotganini 
ko‘rsatadi.

3-rasm. Surxondaryo viloyatida 2025-yilda amalga oshirilgan loyiha hamda o‘zlashtirilgan xorijiy investitsiya va 
kreditlar miqdori2

Bundan tashqari, ayrim tumanlarda loyiha soni kam bo‘lishiga qaramay, o‘zlashtirilgan investitsiyalar 
hajmining yuqori darajada shakllanganligi kuzatiladi. Masalan, Uzun tumanida 8 ta loyiha doirasida 94,2 mln 
AQSh dollari, Sariosiyo tumanida 8 ta loyiha orqali 87,7 mln AQSh dollari, Denov tumanida esa 13 ta loyiha 
doirasida 81,3 mln AQSh dollari miqdorida xorijiy investitsiya o‘zlashtirilgan.

Shu bilan birga, ayrim hududlarda investitsiya hajmi nisbatan pastroq darajada qayd etilgan. Jumladan, 
Bandixon tumanida 11 ta loyiha doirasida 54,0 mln AQSh dollari, Oltinsoy tumanida 13 ta loyiha orqali 58,1 mln 
AQSh dollari hamda Sherobod tumanida 5 ta loyiha doirasida 61,2 mln AQSh dollari miqdorida investitsiya jalb 
qilingan.

Umuman olganda, tahlil natijalari Surxondaryo viloyati tumanlarida xorijiy investitsiyalarni jalb qilish 
jarayoni hududlarning iqtisodiy salohiyati, infratuzilma rivojlanganligi, transport-logistika imkoniyatlari hamda 
investitsiya siyosatining samaradorligi bilan bevosita bog‘liqligini ko‘rsatadi. Shu nuqtai nazardan, kelgusida 
tumanlar kesimida investitsion jozibadorlikni oshirish, hududiy infratuzilmani modernizatsiya qilish hamda 
investitsiya loyihalarini diversifikatsiya qilish muhim strategik yo‘nalishlardan biri hisoblanadi.

X U L O S A  V A  T A K L I F L A R
Tahlil natijalari shuni ko‘rsatadiki, Surxondaryo viloyati tumanlarida investitsiya muhiti so‘nggi yillarda 

bosqichma-bosqich yaxshilanib bormoqda. Bu jarayon investitsiya loyihalari sonining ortishi hamda jalb 
qilingan xorijiy investitsiya va kreditlar hajmining oshishida o‘z aksini topmoqda.

2	  https://surxonstat.uz/uploads/2026/Yanvar/Investitsiya_Dekabr25.pdf

Shu bilan birga, investitsiya faolligining hududlar kesimida taqsimlanishida ayrim farqlar kuzatilmoqda. 
Ayrim tumanlarda investitsiya oqimi va loyihalar hajmi yuqori darajada shakllangan bo‘lsa, ayrim hududlarda 
infratuzilmaning yetarli darajada rivojlanmaganligi, sanoat salohiyatining nisbatan cheklanganligi hamda 
investitsiyalarni jalb qilish mexanizmlarining yanada takomillashtirilishi zarurligi investitsiya faolligining nisbatan 
pastroq bo‘lishiga ta’sir etishi mumkin. Bu holat hududiy investitsiya siyosati samaradorligi hamda tumanlarning 
iqtisodiy salohiyati investitsiya jozibadorligini belgilovchi muhim omillardan biri ekanligini ko‘rsatadi.

Tadqiqot natijalariga asoslanib, hududlarda investitsiya muhitini yanada yaxshilash bo‘yicha bir qator amaliy 
tavsiyalarni ilgari surish mumkin. Avvalo, ishlab chiqarish hamda muhandislik-kommunikatsiya infratuzilmasini 
rivojlantirish, transport va logistika tizimini modernizatsiya qilish orqali investorlar uchun qulay iqtisodiy sharoit 
yaratish zarur.

Shuningdek, investorlarni institutsional qo‘llab-quvvatlash mexanizmlarini takomillashtirish, ma’muriy tartib-
taomillarni soddalashtirish hamda investitsiya loyihalarini amalga oshirish jarayonida shaffoflikni ta’minlash 
muhim ahamiyatga ega.

Bundan tashqari, mahalliy xomashyo resurslariga asoslangan hamda eksportga yo‘naltirilgan ishlab 
chiqarish loyihalarini rivojlantirish hududiy iqtisodiy o‘sishni rag‘batlantiradi. Shu bilan birga, davlat-xususiy 
sheriklik mexanizmlarini keng joriy etish, sanoat zonalari va innovatsion ishlab chiqarish hududlarini rivojlantirish 
orqali Surxondaryo viloyatining investitsion jozibadorligini oshirish hamda tumanlar kesimida muvozanatli 
iqtisodiy rivojlanishni ta’minlash mumkin.

